
Na Jems
A Lagasai Na Jems A Xaleie
A Ferawaian Paamua

Lana lagasai aanabeꞌ na Jems a xalei a saxano
vilaana tuuna talo mu rabuna aava ri namkai se
Yesus Krais, ri taa texaas sena salan roxo aava
ri taa usie. Nane kala pana maana ferawaian
paap xena xavang a rabuna sina Piran pana
vilaana roxo lana toyan siri. Saxano vilaana
nane ferawai pana a malaan: a waanan sina mu
valagof e sina mu piran, a yaan ina tatafangai,
a namkaian e faisok, vilaana ina faatulaian, a
xalemana mataa e ferawaian sina e a vilaana ina
fenungan. Saxamona Jems a ferawai faagut sena
ve a mataa aava namkai se Yesus pife fexaxaas
sena nai palau. Taasaxa, i taa faxalit a namkaian
sina lana faisok e pana mu vilaana sina.

Fasisian
1 Nenia na Jems, ne sisiak sina Piran e sina

Memai, na Yesus Krais e ne lisan a lagasai aanabeꞌ
xe simi. Ne fasisi nami, mupabung sangafilu saxa
pana taragua aavami waan xolai lanamaanamu
bina xapiak la xavala.

A Mu Lagafan E Valaman
2 La maana yaan layaan a so ta lagafan taa

savat simi, kamu tiak, faamamaas! 3 Senaso
mi texaas o la yaan ta lagafan taa savat i taa
tafang a namkaian simi. Pana tafangan aanabeꞌ,
a waan fatateaxan simi i tafe molava. 4 E a

waan fatateaxan simi taa fataxapin a faisok ina
xa e mi taa waan mu matalava fatak tuuna lana
namkaian. E a maana mo ina texaasan roxo o
vilaana tuuna ri taa waan la toyan simi e mi taa
pife xaxaalif pana saxa mo. 5 Tamo ta mataa
la palou imi a pi ta masaman roxo, lavaxa i taa
fenung xe sina Piran pana; e a Piran i taa tavai
fasoliu a rabuna aava ri fenung, pana masaman
molava. Senaso a pife marala seri, piau, nane
fangasik nari. 6Taasaxa lamon pana mo aanabeꞌ,
a mataa aava fenung, nane taa namkai tuuna e
i taa pife lamon maranga; a mataa aava lamon
maranga a malaan sena tof la laman aava reref
a fexaxaas sena fatamasiaxe e fiit xolane. 7 A
buk mataa malaan i muta xanamai o a Piran taa
tavaie pana saxa mo, piau. 8 Senaso a lamonan
sina pife saxa e maana vilaana sina vaxa, ri fala
feruuk.

9 A valagof aava namkai, i taa faamamaas
faagut senaso a Piran fo tavaie pana isin lava. 10A
mataa pana faat xaves aava namkai, nane vaxa
i taa faamamaas pana isin modak lapaana Piran
senaso a fafanaian sina i taa malit malaan sena
fur mon. 11 A ngaas a laak pana lagafan tateak
ina e a latan femaiyang e voxo a fur ina latan taa
tumulung e a magaafan ina i tafe malit xapiak. E
voxo a mataa pana faat xaves vaxa, i tafe malit
tapin a maana faisok sina.

12 Ta mataa aava tigina fatateak lana yaan
ina tatafangai taa faamamaas senaso layaan a
lagafan sina fo taxapus i taa siak a sepirigus aava
toyan vulai. A mo aanabeꞌ ve a Piran fo kuusan
faneie xarimu rabuna aava ri vubuxan xasingite.

13 Layaan a lagafan taxa savat, muta kuus
malaan: “A Piran taxa tafangau.” A saatan pife
fexaxaas sena tafang a Piran e a Piran vaxa, a
pi tatafang ta saxa mataa. 14 Taasaxa maana
vubuxanan saat sina mataa xa, ri taa tafange e
yuuf familunge. 15La yaan a vubuxanan saat sina
i taa savat la matavas voxo a saatan fo savat e
layaan a saatan aave taa savat falava, a maatan
i taa usie.

16 Kamu tiak, muta usi a saxa aava rao i
familung nami. 17 A maana mu tatavai xapiak
sina Piran ri roxo e maana tatavai fatak aave,
ri sivimaan ti laaꞌui la bina sina Piran, na
Tamataara aava vesan a maana mu vapara la
xunavata. Nane pi xuxul famodak, piau paaliu. E
piau ta saxa mo fefexaxaas sena fasuk a malang
ina. 18Nane fasavat a vepen sitaara layaan nane
kuusan fasavat a vilaana tuuna. Nane vubuk
vil malaane talo taara taa savat fexaxaas sena
mu xalana wai matoxol tapang e taara taa tigina
paamuin a maana mo ri taxa to aava nane fo
vesane.

A Vilaana Ina Bilai Faroxo
19 A maana mo aanabeꞌ mi fo texaas sena

bo? Taasaxa kamu tiak, ne vubuk o a maana
rabuna xapiak ri taa langai xapin a ferawaian,
ri taa lamon paamua e mui ri taa ferawai e a
maraleian siri i taa pife savat fataapus. 20 Senaso
a maraleian sina mataa i taa pife vil fasavat a
lamonan fatak e tuuna sina Piran. 21 E voxo vil
tapin a vilaana e so ta mo aava ri taa falalosaat a
tami, amaanamo o vilaanamalaan ri saat paaliu.
E fulaa, lapaana vilaanamam,mi taa turoxo pana
ferawaian sina Piran aava malaan sena kam fo

xapisan la xunus imi, senaso a ferawaian aanabeꞌ
a fexaxaas sena fakaxup nami.

22 Muta bit nami xa, tamo ferawaian aave
taa pife palak e fuaa la toyan simi, mi pife
langai faroxoie. 23 Naseꞌ ta mataa aava langai
fepalauan a ferawaian sina Piran nane malaan
sena saxa mataa aava fo xalum a xaxaalua ina
lana raarum. 24 Nane xalum nane xa e falet e
fataapus paaliu nane femuluf a xakaaluman ina
nonau ina. 25 Taasaxa, a toxan a vuputkai aava
mulus netaara xasena vipis ina vilaana saat. E
layaan a saxa mataa i taa kaalum faroxo lana
vuputkai fatak aanabeꞌ e nane taxa lo kaalum
vulai lana e pi muluf a mo aava nane fo langaie e
taxa lo kanisai pana vilaana roxo ti lana, a mataa
aave i taa faamamaas pana so tamo nane taa vile.

26 Saxanu tuvaat ri lamon o ri naangus faroxo,
taasaxa layaan a tuvaat aave ri pife fexaxaas sena
faxatang faroxoi a ferawaian siri, ri taxa febitan
nari xa e a naangusan siri a mo palau mon.
27 A vilaana ina naangusan aava tuuna e fatak
la matana Piran a malaan: xavang faroxoi a mu
rafulak e lutefin aava ri nakmaal pana lagafan
siri e muta kawaasan nano xa pana lalosaat ti la
xavala.

2
Muta Lamon Falavai Saxa Mataa Xuluna Saxa-

funa
1 Mu tiak, taara taxa namkai se Yesus Krais

aava Piran ina malangan. A pife roxo taara taa
lamon falavai a saxa mataa xe laaꞌui e lamon
fasivi saxafuna. 2 A malaanabeꞌ: tamo ro mataa

taragua re taa savat xe la faxuvulan simi, a saxa
pana yowang ‘gol’ e marapi roxo paaliu sina e
saxa valagof pana marapi aava pife roxo 3 e mi
taa suai faagut sena saxa pana marapi roxo e
kuus, “Nabeꞌ a vem roxo xanum, nai nabeꞌ.”
Taasaxa xe sina valagof mi taa xuuse, “Tigina
pave” o “Nai suꞌ nabeꞌ lapia la kaak” 4mi fo lamon
falavai a saxa xuluna saxafuna la palou imi, bo?
Mi taxa tiis a saxano rabuna pana lalamonan
saat, bo?

5 Langai kamu tiak, a Piran fo siak fati a mu
rabuna aava xasano rabuna ri xali nari pana
valagof e nane tavai nari pana namkaian molava
paaliu, bo? E nari, ri taa siak a fatataganan
aava nane fo kuus fanai xe siri aava ri vubuxan
xasingite. 6 Taasaxa nami, mi fo famangil a mu
valagof. Naseꞌ ta rabuna ri fuuna siak a faat simi?
A mu rabuna pana faat xaves ri fuuna siaxe. E
nari vaxa, ri fuuna lisan nami xe la nona mataa
ina tiisan sait, bo? 7 Nari, mu rabuna pana faat,
ri fuuna kuusan pengan a isin roxo paaliu sina
Matalava simi, bo?

8Mi taxa bilai faroxo layaan mi taa usi fatak a
vuputkai roxo paaliu aava waan lana Ferawaian
sina Piran, a vuputkai malaan: “Mi taa vubuxan
xasingit a xasanofuna malaan seꞌ mi vubuxan
nami xa.” 9 Taasaxa layaan mi lamon falavai
a saxa xuluna saxafuna, mi taxa faasaal e a
vuputkai tuuna i taa gel tifi nami senaso mi taxa
laxao a vuputkai aave. 10 Naseꞌ ta mataa aava
usi a maana vuputkai xapiak, tamo i taa laxao
a saxa xavil ina, a mataa aave fo laxao xapin a
mu vuputkai xapiak. 11 Senaso nane aava kuus,

“Mi muta tamai feruuk” a kuus fulaa pana “Muta
ngaapunuk.” Layaanno pifemilung pana vilaana
ina tamaian taasaxa no punuk tamataa, nano, no
fo laxao a vuputkai e no taxa waan lapaana tiisan
ina.

12A mo roxo mi taa ferawai e bilai malaan seri
aava ri taa siak a tiisan lapaana vuputkai aava
taxa mulus a rabuna e pife lapaana saxa i taa
fayaasok nari. 13 Senaso a mataa aava i taa pife
muluk a xasa mataa, nane xa i taa pife tingin a
mamaaluxan la yaan ina tiisaana, taasaxa nari
aava ri fuuna muluk a xasanofuna ri taa pife
matautan a tiisan. A vilaana ina mamaaluxan i
taa faꞌonam a vilaana ina tiisan.

A Vilaana Ina Namkaian
14 Kamu tiak, mi lamon o a mo roxo layaan a

mataa taa kuus o nane toxan a namkaian taasaxa
nane piau ta vilaana xena faxalite? A namkaian
malaan a fexaxaas sena xavang a mataa aave
malaafaa? 15 Tamo saxa timi piau ta marapi o
piau ta fanganan xena yaan aave, 16 e saxa simi
i taa xuuse, “Paan saa, ne vubuk o no taa waan
faroxo e tingin a fanganan fexaxaas xanum,”
taasaxami pife xavange panamarapi o fanganan,
a roxoyan i taa savat malaafaa? 17 E voxo tamo
namkaian sina mataa i taa bilai malaan pana
piau ta xakaavangan, a namkaian sina fo maat.

18 Taasaxa saxano rabuna ri taa kuus, “Nenia,
ne toxan a namkaian e nano, no toxan a vilaana
ina xakaavangan.”
Piau! No pife fexaxaas sena faxalitau pana

namkaian siim layaan no piau ta vilaana ina

xakaavangan! Taasaxa mu vilaana ina xakaa-
vangan siak ri taa faxalit nano pana namkaian
siak. 19Nami, mi namkai o a Piran saxa mon taxa
waan, bo? A roxo, a namkaian simi a tuuna. A
mu vovau saat sait vaxa, ri namkai malaan e ri
mataut paaliu!

20 Ai, mu lamavaang, mi buk masam tuuna o
a namkaian sina mataa aava piau ta vilaana ina
xakaavangan a mo palau? 21 Lavaxa, lamon se
butaara na Abrahem. A Piran fo xalie panamataa
fatak senasou? Sena vilaana fatak sina, bo? Nane
usi a ferawaian sina Piran e bur na Aisaak e a
tatavai xe sina Piran pana e faasilak i taa punuxe
laaꞌui xuluna ivin ina faraaman. 22 Xalume, a
namkaian sina e vilaana sina re faisok faxuvul
e voxo a mu vilaana sina ri fo fataxapin faroxoi
a namkaian sina 23 talo Xakalayan ti Kavai i taa
savat tuuna, a Xakalayan aava kuus malaan:
“Na Abrahem a namkai sena ferawaian sina

Piran e voxo a Piran fo xalie pana mataa
xaradak paaliu la xakaaluman sina.” Tpt
15:6

E mui ri xali na Abrahem pana ‘Fesing sina
Piran.’ 24 Naboxo a matavas, bo? A mataa i
taa waan xaradak la matana Piran pana vilaana
ina xakaavangan e pife pana namkaian sina sang
mon.

25 A fexaxaas vaxa malaan se Rehaap, a tefin
aava fuuna solisan a tana pana mamareiai pe
Jeriko; nane namkai e xavang a ro mataa ina
paroxai pana waanan sire e pana sinufan sire
layaan ri ulaa usi a salan patak. E a Piran a xalie
pana tefin fatak. 26 A malaanabeꞌ, a vipin aava

piau ta vovau lana amaat, bo? E a namkaian aava
piau ta vilaana ina xakaavangan lana amaat sait.

3
Faxatang A Ferawaian Simi

1Kamu tiak, lamon pana mo aanabeꞌ: nemaam
mu rabuna ina fepitaa, a tiisaan nemaam i taa
faagut sena xasano rabuna. E voxo a mo roxo
o a xaves imi taa pife vubuxan a faisok ina
fepitaian. 2Netaara xapiak taara fuuna faasaal e
vil a maana mo ri pife roxo. Taasaxa ta mataa
aava pife milung pana ferawaian sina, nane a
mataa roxo xasingit. A mataa malaan a fexaxaas
sena faxatang faroxoi xapin nane xa.

3 Taara fuuna timin a mo ina ‘aian’ la valana
‘hos’ xena fafalein faroxoie e xena vil falangaie,
bo? E voxo taara fexaxaas sena fafalein a mu
‘hos’ xe la nobina taara vubuxane. 4 A mu xaati
vaxa, ri molava e a reref faagut fuuna fiit faletan
nari taasaxa pana fomirakmo ri xalie pana ‘rada’,
a mataa ina fafaleinaana, a fexaxaas sena puk a
mu xaati pana xe la so ta bina nane vubuxane.
5 A xalemana mataa va saxa mo modak taasaxa
fexaxaas sena ferawai malalava pana maana
mo molava paaliu. Lamon pana mo aanabeꞌ:
a saxa fomirak xalife ina fata a fexaxaas sena
faram a latan molava. 6 E xalemana mataa a
malaan sena fata aava waan la palou ina mu
xavil ina vipin ina mataa. A xalemana mataa a
saxa finavata ina saatan xapiak e fexaxaas sena
falalosaat xapin a toyan sinamataa. A fufuna fata
ina xalemana mataa taxa waan pe lana ‘Hel’, a



Jems 3:7 ix Jems 3:16

bina ina fakasanaman, e a fexaxaas sena faram
kawaasan a waanan xapiak sitaara.

7Amaana buk tiir xapiak aava taxa to, a mataa
a fexaxaas sena paamuian nari e fapiti nari,
8 taasaxa piau ta mataa fexaxaas sena paamuian
a xalemana. Vulai a xalemana mataa aava bas
pana neng tateak, taxa waan paroxai xena tiuan
a neng ina laso ta yaan i taa vubuxane.

9 Saxano yaan a xalemana mataa i taa nangus
a Piran, na Tamataara pe la xunavata e saxano
yaan i taa tiuan a fatutulan xuluna nutuvaat aava
Piran a vesan nari lapaana xakaaluman sina. 10E
voxo faatulaian e fatutulan nare xapiak re taa
savat ti la vala saxa. Kamu fesing, a mo aanabeꞌ
pife roxo. 11 A raarum roxo e raarum xaasum re
pife fexaxaas sena liu savat ti la matana raarum
saxa, bo? 12No fexaxaas sena siak a xalana natu
xuluna wai lolau? E no fexaxaas vaxa sena siak
a lolau xuluna yeis ina sia? Piau! E vaxa no pife
fexaxaas sena pituf a raarum roxo ti la laman.

Mi Taxa Usi A So Ta Buk Masaman?
13 Naseꞌ la palou imi a mataa pana texaasan o

mataa pana masaman? Lavaxa, nane ve, i taa
faxalit a roxoyan sina panamuvilaana ina xakaa-
vangan sina aava i taa vile lapaana texaasan
tuuna malaan sena mataa mam mon. 14 Taasaxa
tamo mi toxan a vilaana ina xinaas temasaat la
xunus imi o a lamonan simi a bas pana vilaana
ina naixaam, muta siak tifi nami, a pife roxo mi
taa faaxolusan a tuunayan. 15A texaasan malaan
pife sivimaan ti laaꞌui, a texaasan malaan ve,
ti nabeꞌ la xavala; a pife sina Vovau Xaradak
taasaxa sina vovau saat. 16 Layaan a vilaana

ina xinaas o vilaana ina naixaam taxa waan, a
taagulan sina rabuna i taa pife waan fatak, a
taagulan siri i taa fepatoxanan e a maana buk
vilaana saat ri taa savat.

17 Taasaxa a texaasan ti laaꞌui ve a texaasan
fatak e i taa fasavat a vilaana ina luaian, a vilaana
mam e a vilaana ina langaiaana xasanofuna; e
vaxa a bas pana mamaaluxan e i taa fuaian a
roxoyan sait. A texaasan aave i taa waan fatak
e kuus tuunayan ve a fufuna. 18 A mu rabuna
aava ri fasavat a luaian, a lavula ri fasuye lapaana
luaian siri i taa fasavat a yevas ina mu vilaana
fatak.

4
Fasivi Nami Xa Lapaana Piran

1 A so ta mo a fufuna mu fegagelaian e mu
fevisan aava ri taxa waan la palou imi? Naak,
a maana vubuxanan saat molava aava ri fuuna
rawen pe lana xunus imi, bo? 2 Mi vubuxan a
saxa mo e mi pife siaxe e voxo mi ngaapunuk.
E mi soxai temasaat soxot a mo taasaxa mi pife
fexaxaas sena siaxe. E voxo mi kuusan pengan
nami xa e mi fevis. Mi piau ta mo senaso mi pife
fin a Piran pana. 3O layaan mi fine mi pife siaxe
senaso mi fiai lapaana mu vubuxanan saat simi
talo mi taa tapin paloue lapaana mu vilaana ina
naixaam simi.

4Mi malaan sena tefin aava pife mati xuvul pa
lavana taasaxa mati xuvul pana xasanofuna. Mi
pife masam o tamo a mataa i taa fesing xuvul
pana vilaana ti la xavala nane bai fesing xuvul
pana Piran, bo? Naseꞌ ta mataa i taa siak fati

a vilaana ti la xavala e usie, nane ve a xaiyaas
sina Piran. 5 Mi lamon o a xakalayan aanabeꞌ
piau ta fufuna layaan a kuus o a Piran a vesan
a viu ina mataa e taxa faxatange sena vilaana
ina xinaas? 6 Taasaxa nane taa tavai netaara
pana xakaavangan xatam molava sina. E voxo a
Xakalayan ti Kavai a kuus fulaa malaan:
“A Piran i taa xaiyaasan nari aava ri siak fati a

isiri xa taasaxa i taa tavai a mu rabuna
mam pana xakaavangan xatam sina.” Fpp
3:34

7 Lavaxa, fayaasok nami xa lapaana Piran.
Tisui fatateak na Setan e nane taa sinufan nami.
8Sangas faasilak xe sina Piran e nane taa filimaan
faasilak xe simi. Xamak a mami, mu rabuna
aavami bilai fasaat e vaxa namimu rabuna pana
lamonan taragua, mi taa faxaradak a lamonan
simi. 9 Taangiis, xukulai e mi mamaxus sena
bilaian saat simi. Taꞌulan a nanganan simi e
mi taangiis. Taꞌulan a faamamaasan simi e mi
mamaxus. 10 Fasivi nami xa la matana Piran e
mui nane i taa yaas fatiginei nami.

11 Mu tiak, muta kuusan pengan a mu fetinan
simi. Naseꞌ tamataa i taa ferawai fasaat sena saxa
tina e tiise, nane i taxa ferawai fasaat sena mu
vuputkai e taxa tiis nari. E layaan mi taxa tiis a
mu vuputkai, mi pife usi nari, taasaxami taxa nai
malaan sena mataa ina tiisan xuluri. 12 A toxan
a Saxa Mon ina Tiisan, nane aava tavai netaara
pana mu vuputkai e nane fexaxaas sena lamon
faati sena fakaaxupan o fakasanaman xana mu
rabuna saxa saxa. Taasaxa nano xo naseꞌ xena
tiis a mu tiam?

13 Langai sena mo aanabeꞌ, nami aava mi kuus
malaan: “Tanin o mafu maam taa falet xe la
saxa bina lava. E maam taa fe taagul pave pana
mariaas saxamon. Maam taamamareiai emaam
taa faasot e faxuvul a faat xaves.” 14 Ai nami,
mi pife texaas sena so ta mo i taa savat mafu. A
toyan simi a so ta bukmo? Nami, mimalaan sena
vubun ina fata aava i taa waan famodak mon e
mui i taa malit paaliu. 15 Naak, a roxo seꞌ mi
taa kuus malaanabeꞌ: “Tamo Piran a vubuxane,
maam taa waan e maam taa vil ta mo nabeꞌ o
ta mo pave.” 16 Taasaxa naboxo mi taxa kuusan
falavai nami xa emi taxa siak fati nami. Amaana
kuus falavayan ve a vilaana saat. 17 Tamo ta
mataa texaas sena mo roxo xena vile e nane pife
vile, i taxa faasaal.

5
Namkai Tuuna E Waan Fananap Lapaana La-

gafan
1 Nami mu rabuna aava mi fo faxuvul a faat

xaves temasaat, mi langai. A roxo naak, mi taa
taangiis emi xukulai faagut senamu lagafan aava
ri taa savat simi. 2 A maana mo xapiak simi fo
miit e mu yainiit ri fo ngan a mu marapi simi.
3 A ‘gol’ e ‘silva’ simi fo vusulai. E a vusulai
aanabeꞌ ve i taa gel tifi nami lana yaan ina tiisan
e i taa ngan pengan a vipin imi malaan sena fata.
Senaso la maana yaan fataxapiak aanabeꞌ, mi
fo faxuvul a maana mo xaves temasaat lapaana
vilaana ina naixaaman simi. 4 Taasaxa mu sisiak
simi aava ri fo faxuvul a maana mo xami, mi pife
tavai nari pana mamareiai siri, piau! E naboxo ri
taxa xukulai falava e a maana taangiisan siri fo



Jems 5:5 xiii Jems 5:12

savat la tangana Piran, a paamua ina maana mo
xapiak la xunavata. 5Mi fo taagul xuluna xavala,
lapaana vilaana ina naixaaman pana maana mo
roxomon e pana so ta bukmomi vubuxane. Mi fo
fangan fapalak nami xa, malaan sena vio molava
piis; taasaxa a yaan ina fenamo xo fo savat. 6Mi
fo ngaapunuk emi kuusan pengan a rabuna aava
ri bilai fatak taasaxa nari aave ri pife tisui nami.

7 Mu tiak, nai bang fananap sena yaan ina
savatan sinaMemai. Amataa ina taraꞌuma fuuna
waan bang a maana fanganan roxo ti la xavala.
E nane taxa nai bang fananap fefexaxaas sena
yaan ina yefet i taa taxapus e a mariaas pana
raafui modak i taa savat. 8 Nami sait, mi taa
nai bang fananap pana tateaxan senaso a yaan
ina savatan sina Memai fo faasilak. 9 Mu tiak,
mi muta fegagelai tifi nami xa, ulaa mi tamaa
waan lapaana tiisan senaso a mataa ina tiisan
taxa waan faasilak, i taxa tigina la matana lifu.

10 Mu tiak, lamon sena mu rabuna ina kuus
fatuxai aava ri ferawai lapaana isina Piran. Ri
faxalit netaara pana vilaana fananap naapalaan
a rabuna ri vil pengan nari. 11 Lamon faꞌuli
nari aava ri waan fatateak fefexaxaas a yaan
ina maasaxan siri taa taxapus, taara kuus o nari
ve ri taa siak a roxoyan sina Piran, bo? Mi fo
langai sena vilaana ina nai fananap si Jop. E mi
texaas sena so ta mo a Piran fo tavaie pana lumui
lamina lagafan sina, bo? A Piran a bas paaliu
pana vubuxan xasingitan e mamaaluxan.

12 Saxa mo fulaa aava lava paaliu ve: muta
fakalimaan pana isina saxa mo pe la xunavata,
pana mo xuluna xavala o xasano mo vaxa. Tamo

mi taa kuus “aang”, lavaxa a kuusan aave a
fexaxaas. Tamo mi kuus “piau”, lavaxa a “piau”
aave a fexaxaas. Muta fakalimaan panamo fulaa
talo mi taa pife timin nami xa lapaana tiisan.

Fenung Faagut Xe Sina Piran
13 A saxa simi a toxan a lagafan? Lavaxa,

nane taa fenung xe sina Piran. A saxa simi
taxa faamamaas? Lavaxa, nane taa yangan pana
yanganan aava kuus faasiroxo xe sina Piran. 14A
saxa simi taxa giis? Naak amo roxo nane i taa xel
faxuvul a mu matalava ina lotu e ri taa fenung
pana e ri taa noxole pana wel lapaana isi Memai
sitaara. 15 E a fenungan aava ri ferawai pana
lapaana namkaian siri i taa vil faroxoi a mataa
aava giis; e a Memai sitaara i taa yaas fatigineie.
Tamo nane fo vil a vilaana saat, a Piran taa lamon
tapin a saatan sina. 16 E voxo mi taa kuusan
fasavat a mu vilaana saat simi la palou imi xa e
mi taa fenung pami talo Piran i taa vil faroxoi
nami. A fenungan sina mu rabuna fatak a mo
pana gutan xena vil a faisok roxo molava.

17Na Ilaija a matatuuna malaan setaara. Nane
fenung faagut o a raafui i taa pife usan la xavala
e piau ta raafui a savat fefexaxaas a mariaas
talatul pana xavil. 18 E mui nane fenung o a
raafui taa usan e a finavata a talakas e a raafui a
poxo e a maana mo la xavala ri fuaa pana maana
fanganan.

19Mu tiak, tamo saxa simi taa milung sena tu-
unayan e xasa fetinan i taa lisan faꞌulie, 20 lamon
faꞌuli a mo aanabeꞌ: naseꞌ aava i taa puk faꞌuli
ta mataa sena milungan sina, i taxa fakaxupe

sena maatan e vaxa a vilaana aanabeꞌ i taa xafut
fapalauan a vilaana saat xaves.

